
түсінілген толыққанды мүшесі ретінде сезінетін қоғамды білдіреді. 
Бұл адамдардың жаратылыстық әртектілігін, барлығының бір 
дәрежеде өмір сүруге деген табиғи құқығын мойындаудан, соған 
сәйкес өз төзімділігінің шекарасын кеңейтуге деген, инклюзияны 
интеграциялық қалып ретінде қабылдау ниетінен туған  ұмтылыс. 

Бұл мәселенің өзектілігі соңғы кездері қоғамда, бұқаралық 
ақпарат құралдарында және әлеуметтік желілерде кемсітушілік 
пен өшпенділік көңіл-күйдің күшейе түсуімен сипатталады. 
Кемтарларды, қылмыс жасап қойғандарды айтпағанда, бізде 
бір ауыз қате сөйлеп қойған беделді адамдарды, мемлекеттік 

қызметкерлерді және т.б. жермен-жексен етіп, оған «таңба» қойып 
табалап, жер-жебіріне жете күйе жағып, оның болашақ манса-
бына, тіпті өмірін жайлы орналастыруына кедергісін келтіреді. 
Өздері ешқашан жазым болмайтындай, «сүттен ақ, судан таза-
дай», ешқашан сөзінде де, ісінде де қателеспейтіндей сезінеді. 
Бір жас министр «потому, что» деген сөзіне бола, оған сондай 
айдар тағылып кетті. Тіпті адамның табиғи мұқтаждықтарын да 
келемеждейтін жағдайлар кездеседі, мысалы, көпшілік жиында 
жел жіберіп қойған кісі, «осырақ молда» атанып, ол сол ауылдан 
көшіп кетуге мәжбүр болған, ал жергілікті халықтың жады бұл 
«айғақты» жыл санаудың датасына айналдырып жіберген көрінеді. 
Кей жерлердегі келінді жұмысқа жегіп жұмсаудың ғана нысаны-
на айналдырудан, бала көтермеген әйелді «жұғып кетеді» деп 
әлеуметтік дәстүрлі шараларға қатыстырмаудан, нәресте дүниеге 
келгенде қыздан гөрі ұл боп туылуын қалаудан және т.б. осындай 
кемсітушіліктің белгілерін көруге болады.  Өкінішке орай, мұндай 
мысалдар дәстүрлі қоғамда да, қазіргі заманда да жиі кездеседі. 

Әсіресе, ұлттық, мәдени және діни түбірлерге негізделген «біз 
және басқалар» деген қарама-қарсы антитезаның салқыны қатаң 
агрессия мен балағаттауға әкеледі. Кез келген мәселені талқылау, 
мәселенің өзінің төңірегінен тысқа шығып, жеке тұлғалардың 
өздеріне қарай бағытталып, оларға әр түрлі атаулар жабыстыры-
латын болды: «ұлтшыл», «ватник», «нацпат», «космополит», «уах-
хабшы», «сәләфит», «сақалды», «зікірші» және т.б. Әрине, олардың 
радикалдықпен шектесетін іс-әрекеттерін ақтауға болмайды, бірақ 
оларды осыған итермелейтін әрқилы әлеуметтік себептердің 
алдын алған анағұрлым тиімді. Және де экстремистік деп 
танылған ағымдармен жұмыс жасағанның өзінде оларды қатардан 
шығарудың емес, қатарға қосудың жұмсақ амалын жасау қажет. 
Жоғарыда аталған мүдделес топтардың әрқайсысы әлеуметтік 
желілерде бір мәселені талқылағанда, тек өздерінің көзқарастарын 
ғана құптап, қалған бөтен ұлттың, діннің, мәдениеттің өкілдерінің 
көзқарастарына тарпа бас салатын үрдіс пайда болды. Тіпті мұндай 
бөліп-жарушылық қалыпқа айналып, алуантүрлілікті мүлдем мой-
ындамайтын эксклюзивті қоғам орнықтырудың алғышарттары 
пісіп-жетіліп келе жатқандай. Әрине, бұл үрдіс жаппай бұқаралық 
сипат алмағанымен, жағымсыздық әлеуеті басым келеңсіз 
жағдай. Сондықтан оның алдын алу үшін қазақ халқының діни 

бірегейлігіндегі аталмыш құбылысты тарихи және әлеуметтанулық 
дінтанулық тұрғыдан зерделеудің маңызы зор.

2018 жылдың шілде-тамыз айларында «BISAM –Central 
Asia» ақпарат бизнесі, социологиялық және маркетингтік зертте-
улер Орталығы ҚР БҒМ ҒК Философия, саясаттану және дінтану 
институтының тапсырысы бойынша «Қазақстандық қоғамның 
рухани-мәдени жаңғыруындағы діни бірегейліктің рөлі мен 
маңызы» тақырыбында әлеуметтанулық зерттеулер жүргізді. 
Техникалық спецификациямен белгіленген тұжырымдамаға 
сәйкес зерттеу сандық және сапалық әдістерді қарастырды. 
Сандық әдіс ретінде ұлттық репрезентативті іріктеме бойын-
ша нысандандырылған сауалнама жүргізілді. Оған Қазақстан 
территориялық және қоныс-мекендік құрылымы бойынша 
іріктеліп, 3500 респондентті құрайтын елдің  18+ жастағы азамат-
тары қатысты [1]. 

Қазақстандық қоғамда тұрғындардың діни сенімінің сәйкес 
келмеуі негізіндегі агрессиялық пен қарама-қарсы тұру пайда бо-
луы мүмкін бе, оның ішінде діни радикализмнің өрбуі мүмкіндігі 
бар ма деген сұраққа жауап бергендердің айтарлықтай бөлігі (мак-
симум көрсеткіш бойынша – үшінші респонденттен көбі) қоғамда 
агрессия және діни алаңда қарсылық туындауы мүмкін емес деп 
есептейді. Олардың көзқарасы бойынша аталмыш үрдіс алдағы 
жолы бұл бағытта дамуы мүмкін емес. Себебі, дін тек жақсылыққа 
үндейді және қоғамды ыдыратушы емес, қайта оны біріктіруші 
ретінде әсер етеді. Шамамен сауалнамаға қатысқандардың әрбір 
6-шысы осындай пікір білдірді. Олардың ойынша жалпы діннің 
қоғамға оң әсері басым, дей тұрғанмен әртүрлі діни ағымдар тара-
пынан көрініс табатын белгілі бір дәрежеде радикалды, аргрессивті 
қырлары да баршылық. Дін жалпы алғанда агрессивті болуы мүмкін 
дейтіндер мен діни радикализмнің бар екенін қуаттайтындар, со-
нымен қатар болашаққа пессимистік тұрғыдан қарайтындар (әрбір 
8-ші респондент) да белгілі бір дәрежеде респонденттердің осы 
категориясына жатады. 

Сурет 1. Қазақстан қоғамында агрессивтілік пен діни сенімнің 
әркелкілігіне байланысты қарсылық және діни радикализм туын-
дауы мүмкін бе? (сауалнамаға қатысқандардың %-ы).


